
					ఈ పుట అచ్చుదిద్దబడ్డది

నసదృశోన్నతి మించునట్టికాయములు - పొసఁగ దానవరూపములతోడ నిగుడఁ

గనుఁగొని రఘుకులాగ్రణి యల్క మదిని - దనరంగ వైష్ణవాస్త్రముఁ బ్రయోగించి

తరణిదీధితి నంధతమసంబు నడఁచు - కరణి రాక్షసబాణగౌరవం బడఁచె;

నంత రావణుఁ డురగాస్త్రంబు వింట - నెంతయు సంధించి యేసె నేయుటయు,

నామహాబాణమునందు బాణములు - భీమసర్పంబులై పేర్చి యందంద

పదియు నిర్వదియును బండ్రెండు రెండు - పదుమూఁడు మూఁడును బదునేను నేను

తలలతోఁ దలలపైఁ దళతళరుచులు - గలమహామణులతోఁ గడఁకమైఁ బేర్చి

గరుడవాహనుఁ డని కాకుత్స్థుమీఁదఁ - బరవసంబున వచ్చుపాపదం డనఁగఁ

జదల నత్యుజ్జ్వలజ్వాల లెల్లెడల - వెదచల్లుచును వచ్చువిధము వీక్షించి

కాకుత్స్థకులభర్త గారుడాస్త్రంబు - గైకొని సంధించి కడఁక నేయుటయుఁ7420

గడుకొని గారుడాకారబాణములు - వడి నందుఁ బ్రభవించి వసుధ కంపింప

నరపక్షసంఘాతవాతవిధూత - ధరణీధరంబులై తడయక నిగిడి

నడుమన త్రుంచె నన్నాగబాణముల - నుడువీథి సురలుండి యుప్పొంగి యార్వ

వెండియు నాదైత్యవిభునిపై నగ్ని - కాండంబు నిగిడించెఁ గాకుత్స్థుఁ డలిగి

అది ధూమవిస్ఫులింగాక్రాంతదిశము - నది సికాదగ్ధసురాధీశవనము (?)

నగుచు నేతెంచు సురారాతి యుగ్ర - మగువారుణాస్త్ర ముద్ధతి నేయుటయును

ఘనసమూహంబు నాకస మెల్లఁ గప్పి - పొనర శంపాజాలముల వాన గురిసి

యనలసాయకము పెంపడచి గర్జిల్లఁ - గనుఁగొని రాముఁ డాకాండంబుమీఁద

వాయవ్యశర మేసి వారించె దనుజుఁ - డాయెడ దంతిముఖాస్త్రంబు పఱప

దానఁ బెక్కగు దంతితతిగళద్బహుళ - దానజంబాలితధాత్రియై కదియ
7430

శ్రీరాముఁడును నారసింహాస్త్ర మేసె - బోరునఁ దద్బాణమున సింహచయము

దారుణతరసటాతారితసకల - నీరదనివహమై నిజఘోరనాద

చలితదిగ్గ్విరదమై చటులత నిగిడి - కులిశోగ్రనఖములఁ గుంభము ల్వ్రచ్చి




రావణుఁడు శ్రీరాములపై శూలము వేయుట


హస్తిసంతతిఁ ద్రుంచె నయ్యెడ సురలు - ప్రస్తుతి చేసి రాపార్థివో త్తముని;

గలుషించి యప్పుడు కల్పాంతవహ్ని - తులితమై మంటలు దొలుకాడుచుండ,

నాలోన లోకభయంకరాకార - శూలంబు గొని రాముఁ జూచి రావణుఁడు

వసుమతి కంపింప వారిధు ల్గలఁగ - దెసల నెల్లెడలఁ బ్రతిధ్వను ల్సెలఁగ

బిట్టుల్కి భూతము ల్బెదరఁ గట్టల్క - దట్టించి సింహనాదము చేసి పలికె;

"పన్నిరారామ! యీపటుశూలవహ్ని - నిన్ను నీతమ్ముని నీఱు గావించి

పోర ని న్నెదిరించి పోరాడి చన్న - వారినారుల బాష్పవారి వారింతు;
7440

జూడుము నీ" వంచు శూల మంకించి - యోడక రాముపై నుంకించి వైచె;

"https://te.wikisource.org/w/index.php?title=పుట:Ranganatha_Ramayanamu.pdf/520&oldid=432930" నుండి వెలికితీశారు


					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 4 మార్చి 2024న 07:28కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

